
 

 

 

 

 

 

 

1940-იან წლებში სხვადასხვა ქვეყნის კინემატოგრაფში მიმდინარე პროცესები 

მკვეთრად განსხვავდებოდა ერთმანეთისგან. ამერიკულ კინოში ამ დროს ე.წ. საომარი 

ჟანრის ფილმები განსაკუთრებით პოპულარული ხდება, შავ-თეთრ გამოსახულებას 

ფერადი, მკაფიო, მეტყველი გამოსახულება ანაცვლებს. ბრიტანულ თუ ფრანგულ 

კინოშიც მეორე მსოფლიო ომის თემატიკა დომინირებს, მაგრამ ნაცისტური ან თუნდაც 

საბჭოთა ფილმებისგან განსხვავებით აქ პროპაგანდისტულ ან/და ჰეროიკულ-

პათეტიკური ჟანრისა თუ სტილის ფილმებს ნაკლებად ვხვდებით. განსხვავებული 

სიტუაცია იყო იტალიურ კინოში, სადაც ახალი მხატვრული მიმდინარეობა 

ნეორელიზმი დაიბადა, ეს იყო  რეალობის ახლებური ხედვა. ვიტორიო დესიკას, 

რობერტო როსელინის, ლუკინო ვისკონტის ფილმებში ომის შემდგომი, მიწასთან 

გასწორებული იტალიისა და იტალიელი ხალხის ყოფა, მათი უსამართლობასთან და  

გადარჩენისთვის ბრძოლა აისახა. 

1940-იან წლების ნაცისტური და საბჭოთა პერიოდის ფილმების მთავარი თემა კი 

საომარი პროპაგანდა ხდება. სადაც თითოეული პერსონაჟი, სიუჟეტური ხაზი თუ 

ცალკეული ამბავი, მხოლოდ ომის დიდების და მისი აუცილებლობის გამომხატველი 

ხდება. საბჭოთა კინოში განსაკუთრებით 1941 წლიდან აქტიურად დაიწყო საომარი, 

ჰეროიკულ-სათავგადასავლო ჟანრის ფილმების შექმნა. რომელთა უმეტესობაში 

მთავარი გმირი მამაკაცია, სწორედ ის გვევლინება მხსნელად მტრის წინააღმდეგ 

ბრძოლაში, თუმცა ამ პერიოდის საბჭოთა კინოპროცესებში ქალებიც არანაკლები 

წარმატებით გამოჩნდნენ. უფრო მეტიც, ქალს დედობის ფუნქცია ემატება, ოჯახზე, 

სახლზე ზრუნვის ვალდებულება. ის შვილებსაც ზრდის, თან იარაღმომარჯვებული 

სამშობლოს იცავს!  



ქართულ კინოში კი ეს იყო მცირეფილმიანობის პერიოდი,  შეიქმნა ფილმი „ქაჯანა“ 

(1941 წ. რეჟ. კონსტანტინე პიპინაშვილი) რომელიც ცრურწმენასთან ბრძოლის ხაზს 

აგრძელებდა, 40-იანი წლების მიწურულს კი ეკრანებზე პირველი ქართული 

მუსიკალური ფილმი „ქეთო და კოტე“ გამოდის (რეჟ. ვახტანგ ტაბლიაშვილი და შალვა 

გედევანიშვილი), რომელსაც ავქსენტი ცაგარელის კომედია „ხანუმა“ და ვიქტორ 

დოლიძის ოპერა „ქეთო და კოტე“  დაედო საფუძვლად. მაგრამ განსაკუთრებით 

მნიშვნელოვან ადგილს მიხეილ ჭიაურელის შემოქმედება იჭერს. მან ჯერ კიდევ 1920-

იან წლებში დაიწყო კინოში მოღვაწეობა მრავალფეროვანი ვიზუალური 

ექსპერიმენტებით, ხოლო 1930-40-იან წლებში უკვე სტალინური კინოეპოსი შექმნა. 

მიხეილ ჭიაურელმა შემოქმედებითი საქმიანობა, როგორც მსახიობმა თეატრში 

დაიწყო და კინოშიც გააგრძელა. მსახიობობის გარდა, მის ძირითად პროფესიას 

ფერწერა და ქანდაკება წარმოადგენდა. მან საკუთარი ძალები როგორც კინო მხატვარმა 

გამოსცადა პერესტიანის ნამუშევარში „სურამის ციხე“ (1922) და კოტე მარჯანიშვილის 

ფილმში „სამანიშვილის დედინაცვალი“ (1927). მიხეილ ჭიაურელის ალკოჰოლის 

წინაარმდეგ მიმართული პროპაგანდისტული ფილმი „საბა“ 20-იანი წლების 

კინოავანგარდის ერთ-ერთი გამორჩეული ნიმუშია, რომელსაც ავტორი „მაიაკოვსკისა 

და დოსტოევსკის ნაზავს“ უწოდებდა. 1930-იანი წლების დასაწყისში იგი პამფლეტს - 

წარსულის გადმონაშთების მამხილებელ სატირას, ფილმ „ხაბარდა“-ს ქმნის. 

1938 წლიდან ჭიაურელის შემოქმედება საბჭოთა მითოსის და პროპაგანდის ნაწილი 

გახდა. 1942-43 წლებში ქმნის „გიორგი სააკაძეს“ ისტორიულ-ჰეროიკულ კინო ეპოსს, 

რომელიც  იოსებ სტალინის პირადი დაკვეთა იყო და  ისტორიაზე მეტად პიროვნების 

კულტის განმტკიცებას ემსახურებოდა. რადგან ისტორიული გმირების იდეალიზება 

საომარი პროპაგანდის ყველაზე წარმატებული მეთოდი აღმოჩნდა.     

1940-იან წლებში იწყება ჭიაურელის „სტალინიადას“ სერიაც : „დიადი განთიადი“ 

(1938); „ფიცი“ (1946) „ბერლინის დაცემა“ (1949) „დაუვიწყარი 1919“ (1951). 

მონუმენტალიზმი, მასშტაბის და პარადულობის უტრირება, ეპიკურობისაკენ სწრაფვა 

- ჭიაურელის სტალინური კინოესთეტიკის განუყოფელი ნაწილი ხდება. 

https://ka.wikipedia.org/wiki/%E1%83%AE%E1%83%90%E1%83%9C%E1%83%A3%E1%83%9B%E1%83%90_(%E1%83%9E%E1%83%98%E1%83%94%E1%83%A1%E1%83%90)
https://ka.wikipedia.org/wiki/%E1%83%A5%E1%83%94%E1%83%97%E1%83%9D_%E1%83%93%E1%83%90_%E1%83%99%E1%83%9D%E1%83%A2%E1%83%94_(%E1%83%9D%E1%83%9E%E1%83%94%E1%83%A0%E1%83%90)


 „ფიცი“, ისტორიულ-რევოლუციური ჟანრის ფილმია, ჭიაურელი ცალკეული 

გმირების პირად ამბებს საბჭოთა ისტორიის ფონზე განალაგებს და მაყურებელს 

სრულიად ავიწყებს მიზეზ-შედეგობრივი კავშირებს ფაქტებსა და მოვლენებს შორის. 

მთავარ გმირს სტეფანე პეტროვს დიადი მისია აქვს, თანამემამულეთა სახელით 

მოსკოვში წერილი ჩაიტანოს ლენინთან. გზად მიმავალს კულაკები მოკლავენ. 

პეტროვის ნაცვლად მის დაწყებულ საქმეს მეუღლე ვარვარა გააგრძელებს, მაგრამ 

მალევე ლენინის გარდაცვალების ამბავს შეიტყობს. წითელ მოედანზე სტალინი ფიცს 

დებს, რომ ბელადის (ლენინის) საქმეს ღირსეულად გააგრძელებს. ვარვარა ლენინის 

ნაცვლად, წერილს სტალინს გადასცემს. სტალინის როლს მსახიობი მიხეილ გელოვანი 

ასრულებს, ისევე როგორც ჭიაურელის „სტალინიადას“ ყველა სურათში. 

ფილმმა 1946 წლის ვენეციის კინოფესტივალზე „ვერცხლის ლომი“ დაიმსახურა. 

ჟიურიმ საკუთარი გადაწყვეტილება ასეთი ფორმულირებით შეაფასა ჯილდო „კინოს 

ენის სრულყოფისა და ნოვატორობისათვის“. საბჭოთა კავშირში დამოკიდებულება 

განსხვავებული იყო, 1956 წელს საბჭოთა კავშირის კომპარტიის მეოცე ყრილობაზე 

ნიკიტა ხრუშოვმა  ფილმი „ფიცი“ გააკრიტიკა და რეჟისორს ბრალი დასდო 

„სოციალისტური სიმართლიდან გადახვევისთვის“.   

ქართველი რეჟისორისა და საბჭოთა ბელადის - სტალინის განსაკუთრებული 

ურთიერთობა არავისთვის იყო უცხო. „ბელადის პირადი რეჟისორი“ სტალინის 

სიკვდილის შემდეგ, ურალში, სვერდლოვსკის დოკუმენტური და სამეცნიერო-

პოპულარული ფილმების სტუდიაში გადაასახლეს, აკრძალეს მისი დოკუმენტური 

ნამუშევარი „დიადი დატირება“ და  ჭიაურელის „სტალინიადას“ ფილმებიც.  

დაბრუნების შემდეგ იგი იყო კინემატოგრაფის საკავშირო ინსტიტუტის პროფესორი 

და თბილისის კინოსტუდიასთან არსებული სამსახიობო სკოლის პედაგოგი. ამ 

პერიოდში უკვე სულ სხვა კინოს  (როგორიცაა “ოთარაანთ ქვრივი“ „რაც გინახავს 

ვეღარ ნახავ“....) იღებს, თუმცა თემატურ-ჟანრული და ფორმისეული თვალსაზრისით 

რადიკალურად განსხვავებულ კინოსურათებშიც არ ღალატობს მის მიერ კინოში 

დამკვიდრებულ ეპიკურ სტილს. 



1960-იანებში, სიცოცხლის უკანასკნელ წლებში ჭიაურელი კინემატოგრაფიდან 

დემონსტრაციულად ინაცვლებს ანიმაციაში და ქმნის მეტაფორული სახელწოდების 

და შინაარსის სურათს „როგორ მარხავენ თაგვები კატას“ (1969) ძნელი მისახვედრი არ 

ყოფილა, რომ  ქართველი რეჟისორისთვის სტალინი გახდა ამ ანიმაციის გმირების 

პროტოტიპი. მან შემოქმედებითი მოღვაწეობა კინოავანგარდით დაიწყო და სტალინის 

კულტის გულწრფელი ნოსტალგიით დაასრულა. 

 

 

 

 


